
Cefndir Beiblaidd:

Luc 2:1-21 

Cymeriadau:

Hwyaden





Buwch





Dafad





Angel

Offer:
Ffon a Llun yr anifail cywir ar ben y ffon i bob un o’r cymeriadau


Gwisg addas i’r angel


Bag a sgrôl i’r angel

Cyflwyniad:

Y tri anifail i’r llwyfan yn canu cytgan y gân “Mŵ-mŵ, Mê-mê, Cwac-cwac” ddwywaith gydag arddeliad ac yn ddramatig (gan ddefnyddio’r ffon a’r llun i gyflwyno eu hunain), ac yna yn symud i’w safleoedd.

Y ddafad a’r fuwch i ochr chwith y llwyfan/set fawr a throi eu cefn ar yr hwyaden.

Yr hwyaden i’r ochr dde, ac yn cyflwyno’r syniad ei bod yn edrych ar rywbeth diddorol iawn yn digwydd oddi ar ochr dde y llwyfan (symud, sefyll ar flaenau traed, plygu i edrych o gyfeiriad arall etc)

Mae’r hwyaden wedi ei chynhyrfu, ond mae’r ddafad a’r fuwch yn flin iawn!

Hwyaden:
Dewch i weld, bois!  Mae o mor ddel!  Y peth bach!

Dafad:
Y peth bach, wir!  
Dw i’n mynd i gysylltu gyda’r RSPCA heddiw.  

Buwch:
Ie.  Mae’r peth yn greulon.
Dafad:
Dw i ddim wedi cysgu winc drwy’r nos.  Roedd hi’n ddigon drwg ddoe, gyda’r holl bobl yn cyrraedd ar gyfer y cyfrifiad. Ond wedyn pan ddechreuodd y ferch yna weiddi a griddfan.....!

Buwch:
Ac yn ein cartref ni!

Hwyaden:
Chwarae teg!  Roedd yn rhaid iddyn gael lle yn rhywle.  Mae pob llety ym Methlehem yn llawn.  Lle roeddech chi am i’r ferch eni’r plentyn – allan ar y stryd?

Buwch:
Digon hawdd i ti siarad.  Newydd ddod i fyw yma wyt ti!  Pam wyt ti yma, beth bynnag?   Dw i ddim wedi clywed sôn o’r blaen am hwyaid ym Methlehem!  Defaid ac ychen ac asynnod, iawn.  Ond hwyaid?  

Hwyaden:
Y meistr sy’n arall gyfeirio.  Mae’n meddwl fod yna ddyfodol mewn hwyaid!  

 (edrych oddi ar y llwyfan eto)

O! edrychwch.  Mae Joseff yn magu’r babi.  Del!

Dafad:
Del wir! 


Dw i wedi bod yn effro drwy’r nos, a rŵan, dydyn ni ddim yn gallu mynd i gael bwyd, achos bod y cafn wedi cael ei droi yn grud i’r babi!

Hwyaden:
Mae yna bobl wedi dod i’r drws.  Maen nhw’n gofyn i Joseff am gael gweld y babi.  

Buwch:
Pwy ydyn nhw?

Hwyaden:
Dw i ddim yn siŵr.  Maen nhw’n edrych yn fudr a blêr.  Bugeiliaid, falle?......Ie, mae oen bach o dan fraich un ohonyn nhw.

Dafad:
Oen?  Ond does dim lle na bwyd i ddafad arall yn y stabl. Wel – dyna ddigon.  Dw i ddim isio dim byd i’w wneud gyda’r babi yna os ydy o’n dod â defaid dieithr i mewn i’r gorlan.

(os yn bosibl dylid cael goleuadau yn fflachio ar ochr dde’r llwyfan – defnyddio nifer o fflach lampau os nad oes spotlight ar gael)

Buwch:

Beth oedd y golau yna?  Mellt?

Hwyaden:

Ym!  Na.  Mae gennon ni ymwelydd.

(symud yn frysiog at y ddau arall a’r tri yn ymddangos yn ofnus iawn.  Yr angel i’r llwyfan)

Angel:

Henffych well!

Dafad:

(yn betrusgar iawn) Ym! .....Helo!
Angel:

Chwychwi a gawsoch ffafr gan Dduw!

Dafad/Buwch a Hwyaden yn edrych ar ei gilydd 

Y tri anifail:

Yh?!

Angel:

Chwychwi a gawsoch ffafr gan Dduw! 

(oedi, gweld y tri yn edrych arno heb ddeall –ochneidio a darparu cyfieithiad!)

Mae Duw wedi rhoi cyfle sbesial i chi.

Buwch:

Cyfle sbesial?

Angel:
Ie.  Mae Duw wedi gadael i chi weld Iesu, ei Fab, y Meseia, y Gwaredwr yn cael ei eni.

Dafad:
Beth?  Y babi bach yna?

Angel:
Ie, y babi bach yna. Fel ddywedais i wrth Mair  fisoedd yn ôl 
(tynnu sgrôl allan o’i fag a darllen)
Paid bod ofn, Mair. Mae Duw wedi dewis dy fendithio di’n fawr. Rwyt ti’n mynd i fod yn feichiog, a byddi di’n cael mab, a Iesu ydy’r enw rwyt i’w roi iddo. Bydd yn ddyn pwysig iawn, a bydd yn cael ei alw’n Fab y Duw Goruchaf.

Ac fe ddywedais i wrth Joseff

Rwyt i roi’r enw Iesu iddo, am mai fe fydd yn achub ei bobl o'u pechodau.”
Rydych chi wedi gweld pethau mawr heddiw, gyfeillion.

Hwyaden:

Mae yna un broblem!

Angel:
Beth?

Hwyaden:
Dim ond fi welodd y Meseia yn cael ei eni.  Roedd y ddau arall wedi pwdu/sorri.
Dafad:
(yn gwneud esgusodion)

Ro’n i wedi blino!

Buwch:
Ac ro’n i eisiau bwyd!

Angel:
Ddowch chi at y Meseia rwan?

Dafad:
Ond dyn ni wedi bod yn dweud pethau cas amdano!

Angel:
Dim ots.  Dod at Iesu, y Gwaredwr, caru ac addoli Iesu  – dyna sy’n bwysig.  A gallwch chi wneud hynny rwan.

Hwyaden:
Rydw i am ddod.

Buwch:
Rydw i am ddod hefyd.

Dafad:
A fi!

Angel:
Bydd eich Creawdwr wrth ei fodd!  A dw i’n rhagweld y bydd pobl yn cofio’r noson hon am byth.  Dwi’n meddwl y bydd pobl yn gwneud lluniau o’r stabl, y crud, a chi’ch dau (wrth y ddafad a’r fuwch).
Hwyaden:
A fi?

Angel:
(yn gwneud wyneb)

Wel....fe fyddi di’n chwarae rhan wahanol yn nathliadau’r Nadolig. Gwahanol, ond pwysig!  (dechrau canu y garol Adeste Fideles ac yn arbennig y geiriau  “O deuwn ac addolwn!”. Y gweddill i ymuno gyda’r canu a phawb yn gadael i dde’r llwyfan)

